
Durante o curso 2023 denunciamos exemplos 
das situacións que sufriu o profesorado que 
participou neste programa sen obter 
ningunha resposta por parte da Consellaría. A 
Consellaría non pode obviar a súa 
responsabilidade e descargala nas empresas 
prestatarias do servizo. A CIG-Ensino leva 
anos demandando que a prestación sexa de  
xestión directa da administración pública. 

O colmo deste ano é que a estas alturas non 
só non temos ningunha resposta ás 
incidencias denunciadas polo profesorado e 
trasladadas a esta Mesa pola CIG-Ensino  
senón que a orde se publica no DOG sen pasar 
antes pola Mesa. Máis alá da rectificación da 
Consellaría que implica a convocatoria desta 
reunión, a CIG exixe respostas e solucións aos 
problemas das últimas convocatorias por 
parte da Directora Xeral responsábel do 
programa. 

Repasamos novamente exemplos de 
denuncias xa trasladadas pola CIG-Ensino: 

F rancia. O primeiro exemplo, 
comunicado por docentes que 
participaron no PIALE en Francia no 

ano 2023 nun escrito presentado ante a 
Consellaría, e que a CIG-Ensino entregou en 
mesa sectorial o 14 de novembro de 2023, 
contén irregularidades tales como a 
descoordinación total da viaxe e problemas 
co aloxamento e as dietas con variación 
durante a propia estadía para rematar con 
problemas no propio programa docente e o 
seu material.  

C
anadá. Un segunda exemplo parte 
de profesorado en Canadá, no que 
trasladaron que tiñan un “código de 

vestimenta” nos centros que obrigou ao 
profesorado a un gasto innecesario (calzado, 
roupa) porque ao chegar aos centros non se 
lles requiriu. Tamén neste estadía en Canada 
houbo cambios de familias acolledoras ou de 
compartición obrigada de vivenda con 
profesorado galego, co cal se incumpría o 
obxectivo dunha inmersión en familias sen 
compartir residencia co resto do profesorado. 
Houbo tamén docentes que chegaron a 
centros educativos que non sabían da súa 
chegada ou que non eran centros de infantil e 
primaria senón academias. 

A tención médica. Rematamos co 
caso dunha docente que precisaba 
atención médica en Toronto e non 

recibiu ningún tipo de orientación ou solución 
nin por parte da empresa nin por parte da 
administración, coa única resposta de que o 
día era festivo. 

Vai este ano a Consellaría a xestionar o 
PIALE directamente? No caso de non facelo, 
vai tomar as medidas necesarias para que 
estas situacións non se repitan e sobre todo 
que o profesorado galego que participa neste 
programa non se sinta abandonado á súa 
sorte nun país estranxeiro? 

Resposta da Consellaría aos problemas da 
convocatoria do 2023 denunciados pola 
CIG-Ensino 

A Consellaría recoñece que o 2023 foi o curso 
con máis críticas e que foi responsabilidade 
das empresas que gañaron o concurso. Non 
comparten a nosa proposta de xestión directa 
e considérana inviábel.  

Afirman que fixeron seguimento con persoal 
asesor da Consellaría, desprazándose a varios 
dos países (Francia, Canadá, Reino Unido, 
Alemaña, Portugal) para procurar solucionar 
algúns problemas.  

Indican que reforzarán o control sobre a 
xestión das empresas adxudicatarias. 

Agardamos que, máis alá de convocar esta 
Mesa como rectificación, a Consellaría atenda 
as demandas que CIG-Ensino trae a esta 
reunión e que leven a unha corrección da 
orde publicada no DOG, en cuxo caso se 
abriría un novo prazo.  A Consellaría, despois 
do debate sobre as diferentes achegas 
sindicais, indica que haberá unha nova Mesa 
para o martes 12 (na que traerán a 
convocatoria de selección das direccións e a 
proposta de calendario escolar) e que 
aproveitarán para comunicarnos se varios 
temas propostos se incorporan na orde ou 
non. Xa advirten que non haberá cambios de 
relevancia (total de prazas e mesmo reparto 
delas). No caso de haber cambios tería que 
haber unha corrección da orde coa 
conseguinte ampliación de prazos. 

Como criterio xeral, a CIG-Ensino manifesta 
unha vez máis o seu desacordo con este 
modelo de formación en linguas pensado 

para potenciar os centros plurilingües e non 
para a adquisición de maior competencia en 
lingua estranxeira polo conxunto do 
profesorado e que está tendo consecuencias 
no propio CXT ao ofertar prazas moi 
solicitadas como bilingües, e incluso sacar ao 
mesmo prazas de seccións. 

Importantes cambios na nova orde 
Chaman poderosamente a atención os 
importantes e restritivos cambios 
introducidos pola Consellaría e cos que 
estamos totalmente en desacordo:  

Non entendemos nin compartimos a 
desaparición das prazas de profesorado 
que imparte nas EOI ou en Ensinanzas de 
Réxime Especial das actividades da 
Modalidade 1, chegando a desaparecer o 
apartado específico das escolas de 
idiomas. A Consellaría alega que houbo 
“frustración” do profesorado en edicións 
anteriores ao non existir no estranxeiro 
centros análogos aos galegos (escolas de 
idiomas, etc..) polo que o profesorado se 
integraba en colexios ordinarios ou 
escolas de música. Para a CIG-Ensino é 
unha escusa que non se pode aceptar por 
dous motivos: primeiro, porque existe 
demanda como se demostra polas 
solicitudes que nos remitiu o profesorado, 
nomeadamente o de EOI; segundo, 
porque na modalidade 1 non estamos só 
diante dun período de inmersión 
lingüística senón de coñecemento doutras 
realidades educativas e o feito de que non 
exista identidade no sistema educativo 
doutros estados non debe ser un 
impedimento.  

Tampouco podería participar nesta 
modalidade o profesorado que imparte 

materias non lingüísticas con nivel B2 
que si o podía facer nas convocatorias 
anteriores. A Consellaría conforma coa 
súa argumentación que esta orde é cada 
vez máis restritiva e que se exclúe a quen 
ten interese en formarse e aínda non é 
docente CLIL, o que para a CIG-Ensino é 
un erro conceptual do que debe ser a 
formación do profesorado. 

Desfase no número total de prazas e 
recorte de máis de 120.000€ 
A oferta total aumenta en 10 prazas mais a 
conta de reducir na modalidade 1 (73 prazas 
menos na integración educativa en centros no 
estranxeiro durante o curso escolar) para 
aumentar a modalidade 2. Esta redución, que 
afecta a todos os idiomas, implica nalgúns 
casos como no Portugués unha contradición 
(xa que tivo unha oferta en convocatorias 
anteriores para favorecer a formación do 
profesorado nunha especialidade que, 
supostamente, debería ser promocionada 
pola Administración autonómica para dar 
cumprimento á Lei Paz Andrade). En todo 
caso a redución que chega ao 60% nalgúns 
idiomas, sitúase nunha media do 35% nas 
diferentes actividades. 

Solicitamos que non haxa redución das 
prazas da modalidade 1, sobre todo tendo en 
conta que  a contía total do PIALE se reduce 
en máis de 120.000€ (o que implica unha 
rebaixa de máis do 10% sobre os fondos 
destinados a PIALE no curso pasado. 

Exención de participación nos 
tribunais de oposicións.  
O ano pasado demandamos que se autorizase 
a suplencia nun tribunal de oposicións a 
aquel profesorado que teña concedida unha 
actividade modalidade 2 ao coincidir no mes 

de xullo e a resposta da Consellaría foi afirmar 
que a nosa petición era de sentido común. 
Porén, na orde de oposición non figura. 
Queremos que se nos confirme que se vai 
facer. A Consellaría confirma que se darán 
instrucións aos tribunais para que as persoas 
seleccionadas non teñan obriga de formar 
parte dos tribunais. 

Outros aspectos da convocatoria 
Convocatoria máis aberta. Reclamamos 
que poida acceder a esta actividade o 
profesorado que non ten ningunha 
formación en linguas e así poida formarse. 
Até 2022 podía acceder profesorado con 
B1; desde o ano pasado só con B2. O que 
xa non ten sentido é que, sendo un 
requisito o B2 se manteña como criterio de 
selección (artigo 7.5.3º) o B2 se todo o 
mundo o ten que ter.  Non o aceptan, 
remarcan que PIALE non é unha formación 
inicial, que o profesorado xa ten que ter 
coñecemento das linguas. 
Comisión de selección. Que a comisión de 
selección estea composta por persoal 
técnico e con competencia nos idiomas. 
Non o aceptan. Indican que os cargos que 
formarán parte da comisión xa teñen esta 
formación. Para a CIG-Ensino esa non é a 
cuestión: quen se nomea non o é pola 
experiencia docente que ten senón polo 
cargo que ten. 

Renuncias e redistribución. A posíbel 
redistribución de prazas e a xestión das 
renuncias (penalización por ausencia de 
causas xustificadas) debería ser posta en 
común na comisión con presenza sindical. 
Ábrense a aceptar esta proposta, 
especialmente de cara ás renuncias, 
alegando que no caso de redistribución os 
prazos axustados poden ter dificultades. 



Participación de profesorado interino 
(Art. 5). Entendemos que o persoal 
interino ten que ter acceso a PIALE. É un 
dereito, en coherencia coa lexislación 
europea, con independencia de que haxa 
unha prelación na que teña prioridade o 
funcionariado de carreira. Non o aceptan 
co argumento de que non existe 
seguridade de que docentes interinos 
continúen no centro para cursos seguintes.  

Destacamos unha vez máis a ausencia do 
Italiano e a escasa oferta en idiomas 
como Portugués.  Alegan que teñen 
problemas para conseguir que haxa 
empresas que se presenten á licitación en 
países como Portugal e, especialmente, 
Italia. No caso do Portugués afirman que 
manteñen a oferta malia eses problemas e 
no de Italiano que a complexidade e o 
escaso profesorado os leva a manter a 
negativa. A CIG-Ensino, no caso de Italiano 
solicita que se faga unha sondaxe entre o 
profesorado para confirmar o que di o 
sindicato, que hai interese. No caso de 
Portugués xa indicamos que se debe 
priorizar e buscar solucións aos problemas 
de xestión. 

Formación Profesional. Sorprende a 
desconexión que hai entre departamentos 
dentro da Consellaría de Educación. O 
vindeiro curso está previsto que se 
implante o módulo de Inglés profesional 
en todos os ciclos formativos medios e 
superiores de FP. O lóxico sería que 
houbese un apartado especial dentro 
desta convocatoria para que o profesorado 
que teña atribución docente para impartir 
este módulo poida acollerse ás dúas 
modalidades que se ofertan nesta 
convocatoria. Entendemos que, de partida, 

tanto o profesorado da especialidade de 
Inglés de Secundaria como o das 
especialidades de FP que teñan un B2 
deberan poder participar nunhas prazas 
reservadas especialmente para preparar 
ese módulo de Inglés profesional, que 
require polo tanto dunha dobre 
competencia: o dominio da lingua e o 
dominio específico do vocabulario técnico 
nun sector ou área profesional específica. 
Non van facer nada ao respecto e tan só se 
limitan a afirmar que están a traballar nos 
cambios que afectarán á FP sen máis 
información. 

Sobre o baremo a CIG-Ensino propón:  
Apartado 1. Incrementar a puntuación da 

antigüidade de tres a seis puntos. Non o 

aceptan. 

Apartado 2.4. Reducir de 4 a 2 puntos. Non 

o aceptan. 

Apartado 2.6. Solicitamos que se faga 

unha preferencia en función da 

participación: que teñan  prioridade as 
persoas que non participaron nunca. Se 

non se acepta a nosa proposta de facer 

grupos de prioridade segundo teñan 

participado ou non, habería que 

incrementar de 10 a 15 puntos para 

favorecer ás persoas que nunca o fixeron. 

O profesorado tamén solicita 

transparencia e claridade nos motivos de 

exclusión, sobre todo en canto aos anos 

que fai que participaron nas actividades. 

Están de acordo en que haxa unha 

prioridade e van revisar como poderían 

incorporala na orde, ben sexa na deste 

ano ou en seguintes.

